
ЗАХИДАЛ 91

	 

	СИКХ БА МАРАТХИ НАР

	 

	1932 оны есдүгээр сарын 12

	 

	Энэтхэг орон Аурангзебийн нас барснаас хойш зуун жилийн турш ээдрээ буудраагаар дүүрэн, байнга өөрчлөгдөгч эвлүүлэг зураг мэт тун таагүй орон болон хувирчээ. Тэр нь балмад этгээдүүдийн бахыг хангаж зарим зарчимгүй, дэвэргэн нэг нь нөхцөл байдлыг ашиглан ямар ч арга мэх хэрэглэхээс буцахгүйд хүрч байжээ. Дотоодын балмад бүдүүлэг этгээдүүд, баруун хойд хилээр орж ирсэн мөн далайн чанадаас ирсэн англичууд, францууд зэрэг балмад этгээдүүд Энэтхэгт газар сайгүй гарах болжээ. Хүн бүр, бүлэг бүр тус тусдаа дур дураараа аашилж, бусдыгаа яахаас ч буцахгүй, заримдаа гурав дахь этгээдээ няцаах, улмаар хоорондоо үзэлцэхийн тулд хоёр хоёроороо нэгддэг ч байв. Вант улсыг байгуулж. хурдан баяжихын тулд улайран дайрна. Худалдаа хийх гэдэг худал шалтаг заан ичгүүр сонжуургүйгээр, илэн далангүй дээрэм хийх явдал ч байлаа. Энэ бүхэн нь сайхан зан нь арилаагүй байтал алга болдог чешир муур адил Моголуудын эзэнт гүрэн юу юугүй мөхөн унаж, эзэн хаан гэгч нь зөвхөн бусдын гар хөл болсон тэтгэврийн золгүй амьтан болж хувирсны шинж тэмдэг байлаа,

	Гэвч тэр бүх эргэлт, эмх замбараагүй байдал, ов мэх нь улс орны гүнд болж байгаа хувьсгалын гадаад, өнгөц шинж тэмдэг байлаа. Эдийн засгийн хуучин байгуулал задран унаж, феодализм үеэ өнгөрөөн, мөхөлдөө ойртож байлаа. Феодализм улс оронд бий болсон шинэ нөхцөл байдалд тохирохоо больсон байв. Тийм үйл явц Европт болж, худалдаачдын анги гарч ирээд дорхноо хэмжээгүй эрхт хаант засгийн атгад орж байсныг бид үзсэн билээ. Гагцхүү Англи болон зарим талаар Голландад хаант ёсыг эрхэндээ оруулж амжсан юм. Аурангзебийг хаан ширээнд сууж эхлэх үед Англид Карл 1˗ийг цаазалсны дараа бүгд найрамдах улс тогтож байсан боловч удаан байж чадсангүй. Бүр Аурангзеб хааны үед буюу 1688 онд л Яков II оргон зугтаж, парламент ялснаар английн хувьсгал төгссөн билээ. Англид парламент гэдэг ардын хурал маягийн байгууллага байсан явдал уг тэмцэлд асар их тус дөхөм үзүүлжээ. Тэр бол феодал язгууртны эсрэг, хожим нь хааны эсрэг ч зогсож чадах тийм байгууллага байлаа.

	Европын бусад ихэнх оронд нөхцөл байдал английнхаас ялгаатай байв. Францад «Их эзэн» Людовик XIV хаанчилсан хэвээр бөгөөд Аурангзебийн үеийн тэр хүн Аурангзебээс найман жил илүү хаан ширээнд суужээ. францын хэмжээгүй эрхт засаг бараг арван наймдугаар зууны эцэс хүртэл буюу түүхэнд алдаршсан их донсолгоон болох францын Агуу их хувьсгалыг хүртэл тогтож байлаа. Германы хувьд арван долоодугаар зуун түгшүүрт ширүүн үе байсныг бид үзсэн билээ. Чухамхүү энэ зуунд Гучин жилийн их дайн болж улс орон нь үгүйрэн хоосорч сарнин бутарсан юм.

	Арван наймдугаар зууны үед Энэтхэгийн байдлыг ямар нэгэн хэмжээгээр Герман дахь Гучин жилийн дайны үетэй зүйрлэн үзэж болох юм. Гэвч түүнийг яг ижил байсан мэтээр үзэж болохгүй билээ. Хоёр орны аль алинд нь эдийн засгийн эвдрэл сүйрэл болж, хуучин феодалын анги үеэ өнгөрөөж байв. Энэтхэгт феодализм уналтад орсон боловч удтал тогтсон хэвээр байв. Феодализм хэрэг дээрээ тайзнаас арилсан боловч түүний гадаад хэлбэр байсаар байлаа. Өнөө үед ч Энэтхэг болон Европын зарим хэсэгт феодализмын олон үлдэгдэл байсаар байгаа юм.

	Моголуудын эзэнт гүрэн чухамхүү эдийн засгийн өөрчлөлтөөс болж задран унасан нь үнэн боловч тэнд түүнийг ашиглан засгийн эрхийг булаагаад авчихаар тийм дунд ангийнхан байгаагүй юм. Тэнд английнх шиг тийм уг ангийг төлөөлсөн байгууллага буюу зөвлөл ч байсангүй. Хүчээр дарангуйлан захирах ёс удтал тогтсоны даргаагаар олон түмэн хүлцэнгүйд дасаж, эрт дээр үеийн эрх чөлөөтэй байх үзэл санаа бараг арилсан байжээ. Тэглээ ч гэсэн зарим үед феодалууд, зарим үед хөрөнгөтнүүд, зарим үед  тариачид засгийн эрх булаан авах гэсэн оролдлого хийж, зарим нэг нь амжилт олох шахаж байсныг бид энэ захидалд үзэх болно. Гэвч хамгийн гол нь феодализмын уналт хийгээд засгийн эрхийг авч чадах дунд ангийнхан өндийн гарч ирэх явц хугацааны хувьд зөрөөтэй байсныг хэлэх нь чухал. Тийм зөрөө гарах үед л Германд гарч байсан шиг ядуурал хоосрол. эмх замбараагүй байдал бий болдог байна. Энэтхэгт ч мөн тийм байдал бий болсон байлаа. Жижиг эзэд, ноёд улс оронд ноёрхлоо тогтоохын төлөө тэмцсэн боловч тэд мөхөж буй байгууллын төлөөлөгчид байсан учир найдвартай түшиг тулгуургүй байв. Тэд саяхан өөрийн оронд ялалт хийсэн шинэ ангийнхны төлөөлөгчид болох английн хөрөнгөтний эсэргүүцэлтэй тулгарчээ. Английн тэрхүү дунд ангийнхан феодалынхаас илүү нийгмийн дээд байгууллыг төлөөлж байсан бөгөөд тэд дэлхий даяар хөгжин дэлгэрч байсан шинэ нөхцөл байдалд зохицож байлаа. Тэд илүү зохион байгуулалттай ихээхэн авьяас чадвартай, шилдэг багажтай, шилдэг зэвсэгтэй учир дайныг ашигтайгаар хийж чадаж, бас далай дээр ноёрхож байлаа. Энэтхэгийн феодалын эзэд тэрхүү шинэ ангийнхантай сөргөлдөж үл чадан тэмцэлд дараа дараалан ялагдан унаж байлаа.

	Захидлын эхэнд би дэндүү нуршсан юм биччихлээ. Одоо өнгөрсөн үйл явдлын талаар зарим зүйлийг бяцхан гэдрэг ухран яримаар байна. Сүүлчийн болон энэ захидалд Аурангзебын хааны төр барьсны сүүлчээр ард түмэн бослого гаргаж, индустануудын дунд шашны үндэсний сэргэлт болж байсныг хэлсэн. Одоо энэ тухай арай дэлгэрүүлж хэлмээр байна. Моголуудын эзэнт гүрний янз бүрийн нутагт хагас шашны маягийн ард түмний хөдөлгөөн ихээхэн гарч байсныг нэгэнт дурдсан. Тэрхүү хөдөлгөөн зарим үед тайван шинжтэй, улс төрийн бодлоготой бараг холбоогүй байжээ. Хинди, маратхи, пенжаб зэрэг амьд хэлээр бичсэн дуу, шашны дуулал гарч ихэд дэлгэрч байлаа. Тэдгээр дуу, шашны дуулал олон түмний ухамсрыг сэргээж байжээ. Үзэл санаагаа сурталчлагч нэрт хүмүүсийг хүрээлэн шашны янз бүрийн бүлэглэл бий болж байв. Тэдгээр бүлэглэл эдийн засгийн нөхцөл байдлын шахалтаар яваандаа улс төрийн асуудал сөхөн тавьж, улмаар Моголуудын эзэнт гүрний төрд мөчөөрхөх болжээ. Тэгээд тэдгээр бүлэглэлийг залхаан цээрлүүлж эхэлжээ. Уг залхаан цээрлүүлэг нь бүлэглэлийн шашны маягийн тайван ажиллагааг ах дүүсэг дайчин холбоонд нэгтгэх болжээ. Сикхүүд болон бусад олон бүлэглэл тэгж гарч иржээ. Харин маратхууд бол арай нарийн түүхтэй боловч Моголуудын эсрэг зэвсэг барин тэмцэхдээ шашны болон үндэсний үзэл холилдсон үзэл санаа баримталж байжээ. Моголуудын эзэнт гүрэн англичуудаас бус, харин тэрхүү шашин˗үндэсний үзэлт хөдөлгөөнөөс, ялангуяа маратхуудын хөдөлгөөнөөс болж мөхсөн юм. Тэр хөдөлгөөн Аурангзеб шашинд хүлцэнгүй бус хандсанаас болж улам өрнөсөн нь мэдээж. Аурангзеб ч гэсэн түүний засаглалын эсрэг боссон тэрхүү шашны үзэл ухамсрыг эс хүлцэн улам догшин ширүүн загнасан байж бүрэн болох билээ.

	Бүр 1669 онд Матхурт тариачид бослого гаргажээ. Бослого олон удаа дарагдсан боловч Аурангзебыг нас барах хүртэл гуч гаруй жилийн турш дахин дахин гарсаар байжээ. Махтур Апротай яг зэргэлдээ байх учир уг бослого нийслэлийн хаяанд болж байсан нь мэдээж юм. Сатначууд гэдэг индустаны бүлэг бас бослого гаргаж, түүнд гол төлөв жирийн хүмүүс оролцож байжээ. Тийм учраас тэдгээр бослого ядуучуудын бослого байсан бөгөөд тухайн нутгийн язгууртан, эздийн үймээн самуунаас эрс ялгаатай байлаа. Моголуудын үеийн язгууртны төлөөлөгч босогчдыг ихэд зэвүүцэж «алт мөнгөний дархан, мужаан, цэвэрлэгчид, элдүүрчид зэрэг өөдгүй этгээдүүд оролцсон цуст самуун дэгдээгч муусайн дээрэмчид» хэмээн бичжээ. Түүний үзлээр тийм «өөдгүй этгээдүүд» эрх баригчдын эсрэг босно гэдэг бол жигшүүрт хэрэг ажээ.

	Одоо сикхүүдийн талаар ярья, тэгэхдээ тэдний түүхийг бүр эрт үеэс авч ярилцах болно. Нанак ахлагчийн тухай урьд хэлснийг чи санаж байгаа байх. Энэтхэгт Бабур хаан суусны дараахан тэр нас баржээ. Тэр бол индуизм, ислам хоёрт тохирсон нэг журам олж тогтоохыг эрмэлзэгч хүн байлаа. Түүнийг дараа дараалан гурван ахлагч залгамжилж мөн л Нанакийн нэгэн адил үнэхээр энх тунх аж төрж, гагцхүү шашны асуудлыг анхаардаг байжээ. Акбар дөрөв дэх ахлагчид нь Амритсарт усан сан, алтан сүм бүхий тусгай байр гаргаж өгчээ. Тэр үеэс хойш Амритсар сикхизмын төв болсон юм.

	Дараагийн тав дахь ахлагч нь Аржуна Сингх гэгч хүн байж, тэр сикхүүдийн ариун ном болсон «Грантх» хэмээх сургаал, гүр дуунаас бүрдсэн их Хөлгөн судар бүтээжээ. Улс төрийн шинжтэй доромжлол үйлдсэн гэж түүнийг Жахангирын зарлигаар үхэн үхтэл нь эрүүдэн тамлаж байжээ. Сикхүүдийн хөдөлгөөний хөгжилд энэ явдал эргэлтийн үе болжээ. Ахлагчийг шударга бусаар хэрцгийлсэн нь тэдний зэвүүцлийг хүчтэй болгож зэвсэг барин тэмцэхэд хүргэжээ. Зургаа дахь ахлагч нь болох Харговиндийн үед тэд цэргийн ах дүүгийн холбоотон болж, улмаар эрх баригчидтай үе үе мөргөлдөх болжээ. Ахлагч Харговиндийг нь Жахангир арван жил шоронд хорьж байжээ. Ес дэх ахлагч нь Аурангзебын үед амьдарч байсан Тегх Бахадур байжээ. Аурангзеб ислам шашинд орохыг түүнд тушаасанд тэр эс биелүүлсэн учир цаазлагджээ. Сүүлчийн арав дахь ахлагч нь Говинд Сингх гэж байжээ. Тэр бээр сикхүүдийг Делид суугч эзэн хаадыг эсэргүүцэх хүчирхэг нэгдэл болгон хувиргахыг гол зорилт болгож байжээ. Аурангзебээс нэг жилийн дараа нас баржээ. Тэр үеэс хойш ахлагч байхыг больж, түүний эрх мэдэл нийт сикхүүдийн нэгдэлд шилжсэн гэж ярилцдаг. Түүнийг хальса буюу «ялгуугсад» хэмээн нэрлэх болжээ.

	Аурангзебийн нас барсны дараахан сикхүүдийн бослого гарчээ. Уг бослого дарагдсан боловч сикх нар хүчээ хуримтлуулан Пенжабт бэхэжсээр байжээ. Хожим нь тэр зууны эцсээр Пенжабт Ранджит Сингхээр удирдуулсан сикхүүдийн улс бий болжээ.

	Хэдийгээр бослого хөдөлгөөн бүр түгшүүр зарлаж байсан боловч баруун˗өмнөдөд хүчжиж асан маратхууд илүү аюул учруулах болжээ. Бүр Шах˗Жаханы хаанчлалын үед маратхуудын нэг удирдагч болох Шахджи Бхонсла эрх баригчдыг түгшээн сандаргаж байжээ. Тэр Ахмаднатарын, дараа нь Бижапурын вант улсад албан хааж байжээ. Гэвч 1627 онд төрсөн түүний хүү Шиважи маратхуудын дотор алдар цуу олж, эзэнт улсад ноцтой аюул учруулагч болон хувирчээ. Тэр бүр арван есөн настайдаа дээрмийн замд гарч, Пуны ойролцоох усан боомтыг эзлэн авч байжээ. Шиважи эрэмгий зоригтой, жинхэнэ партизаны удирдагч, адал явдлаас үл буцагч хүн байжээ. Тэр эрэмгий зоригтой, уулынхнаас бүрдсэн үнэнч отряд байгуулжээ. Тэдний туслалцаатайгаар тэр олон бэхлэлт эзлэн авч байжээ. Аурангзебийн цэргийн эрхтнүүд таагүй байдалд оржээ. Шиважи 1665 онд английн худалдаачдын суурин байсан Сурат руу гэнэт довтлон орж хотыг цөлбөн дээрэмджээ. Түүнийг Аград Аурангзебийн ордонд хүрэлцэн ирж хэрэг учир нийлэхийг шаардсан боловч өөрийгөө биеэ даасан эзэн гэж үзсэнгүй харин ч доромжиллоо хэмээн тооцож тийш очсонгүй. Дараа нь түүнийг олзлон баривчилсан боловч тэр оргож амжжээ. Тэр явдлын дараа хүртэл Аурангзеб түүнийг өөрийн талд татахыг хичээн хаан цол хүртээж байжээ.

	Гэвч Шиважи удалгүй дайн өдөөх замд орж өмнө зүгийн Моголуудын түшмэд түүнээс үхтлээ айн өршөөл үзүүлэхийг эрж түүнд алба төлж байжээ. Энэ бол маратхи нар очсон газар бүхнээсээ шаардан авдаг байсан орлогынх нь дөрөвний нэг байжээ. Тийнхүү маратхуудын хүч улам өсөж, Делийн эзэнт гүрэн улам бүр суларсаар байлаа. Шаважи 1674 онд Райгархад том ёслол үйлдэж хаан ширээнд суужээ. Тэр 1680 онд нас барах хүртлээ ялалт хийсээр байжээ.

	Чи маратхуудын орны өр дунд, Пунад олон жил суусан болохоор тэндхийн ард түмэн Шиважийг хэчнээн их хүндэтгэдгийг лав мэдэх учиртай. Тэр бол чамд ярьсан тэрхүү шашны үндэсний үзэлт сэргэн мандалтын төлөөлөгч юм. Эдийн засаг доройтон сүйрч, ядуу зүдүү байдал нийтийг хамарсан явдал уг хөдөлгөөн гарахын үндэс суурь болж, маратхуудын Рам Дас, Тукаграм гэгч хоёр яруу найрагч шүлэг, дууллаараа тэр хөрсийг тэжээн дэвтээж байжээ. Тийнхүү маратхуудын ард түмний ухамсар, эв нэгдэл өсөн бэхжиж байсан яг тэр үед тэднийг ялалтад хөтлөх эрэмгий зоригтой удирдагч төрөн гарчээ.

	Шиважийн хүү Самбхажийг Моголууд тарчилган зовоож алсан тул маратхи нар нэг хэсэг амжилтгүй болсныхоо дараа дахин хүчээ хуримтлуулж эхэлжээ. Аурангзебийн нас барсны дараа түүний их эзэнт гүрний сүр хүч сульдан буурчээ. Муж улсуудынх нь олон эзэн төв засгийн газраас хараат биш болжээ. Бенгаль тэднээс тусгаарлажээ. Ауд ба Рохилкханд ч бас мөхжээ. Өмнөдөд гүн Асаф Джах шинэ вант улс байгуулсан нь одоогийн Хайдарабатын вант улс юм. Одоогийн низамууд бол Асаф Жахын удам угсааныхан билээ. Аурангзебийн нас барснаас хойш арван долоон жилийн дотор түүний эзэнт гүрэн бараг бүрмөсөн задран унажээ. Тэгэвч Делид болон Аград эзэнт гүрэнгүй нэрийн төдий хаад ээлжлэн суусаар байжээ.

	Эзэнт гүрэн доройтохын хэрээр маратхи нар хүчижсээр байлаа. Тэдний пешва хэмээн нэрлэдэг тэргүүн сайд хааныг шахан зайлуулж жинхэнэ засгийн эрхийг гартаа атгаж байлаа. Японы сёгун нар шиг пешва тэргүүн сайд үе залгамжлан сууж, хаан огт ард үлдсэн ажээ. Делийн эзэн хаан хүчин мөхөстсөнөө хүлээж маратхуудыг нийт Декан нутгаас алба авах эрхтэй болгожээ. Тэргүүн сайдууд үүнд ч сэтгэл үл ханан Гуджарат, Малва, Төв Энэтхэгийг эзлэн авчээ. 1737 онд тэдний цэрэг Делийн босгонд тулж очжээ. Тийнхүү Маратхууд Энэтхэг орны засгийн дээд эрхийг барих хувь зохиолтой улс мэт болжээ, Тэд улс орон даяар нэгэнт ноёрхлоо тогтоосон байв. Тэгтэл 1739 онд гэнэт баруун умраас халдан ирсэн довтолгоо хүчний харьцааг алдагдуулж, Умард Энэтхэгт байдал өөрчлөгджээ.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

